
Inleiding 

As ons hierdie onderwerp in die regte perspektief wil sien, is dit nodig om eers 
'n blik te werp op die potensiaal van Suid-Afrika se minerale hulpbronne, en 
daarna die vraag te bespreek of hierdie potensiaal ten beste benut word en 
gaan word en, indien nie, wat gedoen behoort te word om bestaande of 
verwagte probleme die hoof te bied. 

Suid-Afrika se minerale potensiaal 

Republiek van Suid-Alrika 
Vernaamstemineraalatsettings 

endiegeologieseformasies 
waarinditvoorkom 

240 no 

1000MfHR 

Kyk ons na die geologiese kaart is dit al klaar duidelik dat ons land geseen 
is met 'n wonderlike verskeidenheid van minerale. 

Die Bosveldstollingskompleks bevat die platinumgroep metale, chroom, vana­
dium, yster, tin, titaan, koper, nikkel en vloeispaat. Die Transvaalsisteem 
dra yster, mangaan, asbes en goud. Die Witwatersrandbekken is bekend 
om sy goud, uraan, silwer en piriet. In die Karroosisteem is die uitgestrekte 
steenkool- en antrasietlae van die Middelburg - Witbank-veld, die Noord­
Natalse veld en die Noord-Vrystaatse veld. Die Phalaborwastollingskompleks 
dra koper, fosfate, yster, vermikuliet en radioaktiewe minerale. Diamante 
kom voor in stollingspype in die omgewing van Kimberley, Pretoria en 
Lesotho, en spoeldiamante by Alexanderbaai. In die Prieska....;..Port Nolloth­
gebied is 'n nuwe koperveld ontdek in die Arga"iese sisteem. 

Die waarde van hierdie minerale vir ons ekonomie 

Hoe belangrik is hierdie minerale uit 'n ekonomiese oogpunt gesien? Op 
die wereldgoudkonferensie in Londen in Februarie vanjaar het mnr A W S Schu­
mann, President van die S A Kamer van Mynwese, daarop gewys dat goud 
die afgelope negentig jaar die hoofstimulus was vir Suid-Afrika se ekonomiese 
vooruitgang, dat dit so sal bly vir baie jare in die toekoms, dat dit een 
sewende van ons brute volksproduk lewer, en dat dit ons hoofbron van 
vreemde valuta is. (1) 

Suid-Afrika lewer meer as twee derdes van al die platinum wat buite 
Rusland ontgin word. Ons land is die grootste platinumuitvoerder in die 
wereld, en die Rustenburgse platinummyn verskaf werk aan meer mense as 
enige ander enkele myn in die wereld. Hier is by die 8 000 mense werksaam. 

Die helfte van die wereld se mooiste diamante kom uit die blourots van 
uitgedoofde vulkane in die land. Hulle lewer 'n inkomste van byna R200 
miljoen per jaar. 

Min ge"industrialiseerde lande maak soveel op steenkool staat as Suid­
Afrika, wat 80% van al sy kragbehoeftes daaruit haal. Die Suid-Afrikaanse 
Steenkool, Olie en Gaskorporasie verwerk dit na petrol en talle chemikaliee. 
Die nuwe Sasol sal in 20% van ons behoeftes aan vloeibare brandstof voor­
sien. 

Ons produseer 16% van die vrye wereld se uraan, en ons reserwes is meer 
as 25% van die van die vrye wereld. Daar word verwag dat die wereld se 
uraanbehoeftes teen 1980 vyfvoudig sal toeneem, en tienvoudig teen die jaar 
2000, sod at groot markte vir ons uraan geskep sal word. 

Ons inkomste uit koper is reeds hoer as uit diamante en groot produksie­
toenames staan voor die deur. 

Ons ysterertsreserwes is haas onuitputlik en die Saldanhabaaiskema sal dit 
moontlik maak om teen 1990 jaarliks 46 miljoen ton uit te voer, in vergelyking 
met Yskor se huidige gebruik van 7 miljoen ton per jaar. 

Meer as twee derdes van die wereld se bekende chroomreserwes is in Suid­
Afrika en meer as 'n kwart van die wereldproduksie kom tans hiervandaan. 

Ons afsettings van vanadium, mangaan, asbes, vermikuliet en antimoon is 
almal van die belangrikstes ter wereld en ook die ontginning hiervan lewer 
aansienlike bydraes tot die land se inkomste. 

Om die prentjie mee af te sluit, kan ons kyk na die land se inkomste uit 
minerale sedert 1950. 

Die grafiek toon dat dit sedert 1971 amper verdriedubbel het en verlede 
jaar op byna R4 000 miljoen te staan gekom het. (2) Hiervan het goud R2 600 
miljoen gelewer en die ander minerale R1 400 miljoen. 

Waarde van die verkoop van Suid-Afrikaanse minerale oor die jaar 1973 
Rand 
mll)O •• _" _______________________ _ 

In 1973 was die inkomste uit goud R1 800 miljoen en die histogram toon hoe 
die ander minerale hiermee vergelyk. 

Dit is dus duidelik dat ons vir geen land ter wereld hoef terug te staan wat 
minerale potensiaal bet ref nie, en vir sover dit die benutting daarvan aangaan, 
hoaf ons ook glad nie die kop te laat sak nie. 

Die benutting van hierdie potensiaal 

Die tonnemaat erts wat in die land geproduseer word sowel as die waarde 
daarvan is na die van die Verenigde State en Kanada die hoogste in die 
wereld. Per oppervlakte-eenheid is ons produksie wei die hoogste in die wereld. 

Ons kan spog met werelderkende deskundiges op die gebied van minerale­
waardering, mynfinansiering, stratakontrole, mynventilasie, stoftegnologie, 
skagsinktegnologie en hysmasjieninstallasies. 

Die Staat is die bedryf baie goedgesind en erken op positiewe wyse dat 
mynbou 'n sleutelfaktor in ons ekonomiese lewe is. 

Onlangs nog toe goud se prys vasgepen was en 'n hele aantal goudmyne 
sou moes sluit a.g.v. inflasie en stygende produksiekoste, het die Staat 
ingegryp en subsidies aan hierdie myne toegestaan. Vandag kan hierdie myne 
weer op eie voete staan en lewer hulle nog steeds inkomste en werkver­
skaffing in landsbelang. 

'n Betekenisvolle verhoging van die Geologiese Opname se begroting het sy 
hande gesterk, sodat daar nou nie meer 'n tekort aan personeel is nie en 
die hulp wat mynmaatskappye verlang, aan hulle gelewer kan word. Die 
Opname se personeel het die reg van toegang tot aile grond, ook die wat in 
private besit is, om bv. opsporingsgate te boor wat driedimensionele waarde­
bepaling van die land se hulpbronne moontlik maak, sodat die Staat 'n 
realistiese beleid van sy minerale kan formuleer. Die nuwe oopleerstelsel 
maak afdrukke van ongepubliseerde kaarte en ander belangrike inligting 
onmiddellik aan belanghebbendes beskikbaar. Die pasgestigte Buro vir Mine­
rale Ontwikkeling analiseer en koordineer hierdie inligting, bepaal die omvang 
en waarde van die afsettings, gaan die vraag en aanbod daarvan op wereld­
markte na, en adviseer die Staat hoe om hierdie bates ten beste te benut. 

Prof dr N J Grobler van die Universiteit van die Oranje-Vrystaat het in sy 
intreerede(3) verlede jaar nog sy bekommernis uitgespreek oor sekere knelpunte 
in verband met minerale eksplorasie in Suid-Afrika. Intussen is nuwe wet­
gewing deurgevoer wat baie van die probleme uitskakel, en prospektering 
kan nou met minder omslagtigheid en koste aangepak word. Dit is miskien 

nie goed genoeg bekend nie dat die Staat die reg het om self in te gryp in 
gevalle waar moontlik belowende afsettings bestaan en die houer van die 
mineraalregte of die houer van die prospekteerregte nie intensief genoeg 
prospekteer nie. In sulke gevalle kan enige belanghebbende die saak aanroer 
en self aansoek doen om prospekteerregte en mynregte. 

AI die faktore wat hierbo genoem is, dra tesame met 'n stabiele politieke 
klimaat daartoe by dat genoeg fondse beskikbaar is, beide in die binneland 
en vanaf die buiteland, om groot nuwe projekte te finansier. Die bedryf het 
dus rede om die toekoms met sobere optimisme tegemoet te gaan, maar 'n 
gees van selfvoldaanheid is altyd gevaarlik en dit betaam ons om die soeklig te 
werp op aspekte in die bedryf wat tot dusver miskien nie genoeg aandag 
ontvang het nie. 

Knelpunte in die Bedryf 

Die arbeidsprobleem 

Waarskynlik die grootste enkele probleem waarmee ons mynbedryf vandag 
opgesaal sit, is die feit dat dit arbeidintensief is. Die goudmyne aileen het 
tans oor die 360 000 Swart mynwerkers, teenoor minder as 38 000 Blankes, 
in diens. Van hierdie Swart arbeiders was in 1973 slegs 25% uit Suid­
Afrika afkomstig, 28% uit Mosambiek, 21 % uit Lesotho, 20% uit Malawi en 
6% uit Swaziland en Botswana. Rekrutering uit Malawi is nou verbied en 
Swart lone is nou vier maal hoer as wat dit voor Mei 1973 was. Die gevolg 
is dat ons nou meer van ons eie Swartmense werf en hulle maak nou 32% 
van die totaal uit. In die verlede was hierdie buurstate 'n bron van goedkoop 
arbeid, wat grootliks daartoe bygedra het dat die bedryf negatief ingestel 
gebly het ten opsigte van meganisasie. Dit was in baie gevalle nie ekonomies 
geregverdig om groot kapitale bed rae te spandeer om meganiese prosesse 
te ontwikkel nie en gevolglik het ons op sekere gebiede agtergeraak by 
ontwikkelinge in die buiteland, waar heel ander arbeidstoestande heers. 

Dit is nie aileen polities ongesond en gevaarlik dat ons belangrikste bedryf 
afhanklik moet wees van bykans 70% ingevoerde arbeid nie, maar hierdie 
bronne is in elk geval besig om op te droog en die wat oorbly, sal nie meer 
as goedkoop arbeid beskou kan word nie. 

Dit is dus uiters noodsaaklik dat ons eerstens die bedryf so ver as moontlik 
moet meganiseer en tweedens die doeltreffendheid van werkverrigting van 
beide Blanke en Swart werknemers op so 'n hoe vlak as moontlik moet bring. 

Meganisasie op die goudmyne 

Soos reeds gese, is goud nog verreweg ons belangrikste delfstof en sal dit 
ook bly in die voorsienbare toekoms, maar juis hier lewer meganisasie die 
meeste probleme op. Ons goudafsettings is grotendeels in die vorm van dun 
lagies, dikwels nie dikker as 5 tot 10 em nie, hulle Ie kilometers diep onder 
die oppervlak en is opgesluit in baie harde slypende kwartsiete. 

Ons huidige afboumetode is om derduisende kort boorgate van, se, 'n meter 
lank op hierdie rifvlakke te boor en die erts dan met springstof los te skiet. 
Die erts Ie hierna versprei oor groot oppervlaktes en moet nou versamel 
word in werkplekke wat 'n skuins vloer het en wat gewoonlik nie hoer as 'n 
meter is nie. Die dak van hierdie werkplekke word ook gestut met matpakke 
en ander stutte, sodat die spasies tussen-in uiters beperk is en grootskaalse 
meganiese metodes van ertsverwydering ondoeltreffend maak. 

Beperkte werkspasie 

Ons het tot dusver gevolglik grootliks van handearbeid in hierdie werkplekke 
gebruik gemaak, maar met lugtemperature wat dikwels so hoog as 32°C 
natbol is, die sku ins en beknopte werkoppervlakte, swak beligting, rots­
barstings, ens, ens, is ook hierdie handearbeid uiters ondoeltreffend. 

Met die huidige afboumetode moet ons ook nog vyf ton afvalrots losskiet 
vir elke ton gouddraende erts om die werkplekke hoog genoeg te kry sod at 
mense en masjiene daarin kan werk. Die frekwensie en hewigheid van rots-

barstings wat op dieptes van drie" kilometer en meer dreig om die finale 
diepteperk te stel aan mynboubedrywighede, is direk eweredig aan die 
hoogte van die werkplekke. Ons het dus hier te doen met twee teenstrydige 
elemente. Om rotsbarstings te vermy en koste so laag moontlik te hou, 
behoort ons net die erts te verwyder en die afvalrots rondom die erts on­
aangeraak te laat, maar aan die ander kant moet ons meganiseer om arbeid te 
bespaar, en dit vereis in die gewone sin grootkapasiteitmasjiene waarvoor 
baie spasie nodig is. Die bedryf se eerste poging in hierdie rigting is om die 
erts met rotssnymasjiene los te sny sodat die boor van kort gate grootliks 
uitgeskakel word en die erts meganies verwyder kan word. 

Rotssnymasjien 

Die afbouhoogte bly egter nog te hoog, dieselfde persentasie afvalrots moet 
nog hanteer word, en die gevaar van rotsbarstings is nog steeds aanwesig. 

Die boor van gate in rots was nog altyd die belangrikste enkele handeling 
in die mynbedryf en dit wil Iyk of boorwerk ook hierdie meganisasieknoop 
gaan deurhaak. In Junie 1973 het ek briewe aan die Kamer van Mynwese 
en al die groot myngroepe gerig waarin voorgestel word dat rotsbore gebruik 
word om al die erts los te kry en te verwyder. Lang boorgate wat net die 
erts uitboor, word eenvoudig teenaan mekaar geboor al op die rifvlak langs. 

Die erts, wat nou 'n baie hoer goudinhoud het, is reeds fyngemaal en word 
deur pype na die oppervlak gepomp om verder behandel te word. Groot 
en duur skagte word uitgeskakel, vervoertonnels word kleiner en goedkoper, 
stutmateriaal wat in die myn ingeneem word, is nou 'n minimum, die werkers 
word vyfvoudig verminder en die wat oorbly, werk net in tonnels waarin 
hulle regop kan loop of werk en waar lugversorging so doeltreffend is dat 
hulle dit verkies bo die koue of hitte bogronds. Hulle word nou doeltreffend 
beskerm teen rotsbarstings en ander ongelukke en hulle is gretig om te gaan 
werk omdat hulle nou nie meer swaar hande-arbeid hoef te verrig nie maar 
masjienoperateurs is wat 'n groter mate van vaardigheid en vernuf aan die dag 
kan Ie. Dit klink na 'n Utopia, maar hierdie ontwikkeling Ie voor die deur. 
Die myngroep Goudvelde van S A het nou die voortou hierin geneem en het 
reeds heelwat toetse uitgevoer. 

Afbougate geboor deur Goudvelde van Suid-Afrika. Binnekort gaan die projek 
hopelik industrie-wyd aangepak word 

Nou kan die vernuf van ons ingenieurs regtig getoets word. Daar moet 
uitsluitsel gevind word oor die vraag of perkussiebore of rotasiebore die 
doeltreffendste is vir hierdie werk. Ons huidige boormasjiene sit maar omtrent 
20% van die inset-energie om in doeltreffende werk. Dit moet en kan ver­
beter word. Ons het reeds boormasjiene wat in die gat self afbeweeg, en 
enige lengte gat kan geboor word. 

Uln die gat"-boormasjie'i 

Hidrouliese bore is reeds besig om die huidige druklugbore te vervang en het 
'n veel hoer penetrasiespoed. 

Een ander belangrike faktor ry nog so 'n algemene boorstelsel in die wiele, 
naamlik die feit dat die goudlagies ongelukkig nie altyd op 'n plat vlak Ie nie 
maar hier en daar gekrom is. Deur die tonnels op klein genoeg afstande van 
mekaar af te ontsluit en dan van die een na die ander tonnel te boor, kan 
ons wei 'n reguit gat op die rif hou, maar sulke baie tonnels is duur 
en verydel die doel. Die ideaal sou wees dat die boormasjien gerig kan 
word om die kromminge in die rif te volg sodat die tonnels op groot 
afstande van mekaar geplaas kan word. Ook dit is moontlik. So byvoor­
beeld kan Geigerinstrumente wat op radioaktiwiteit in die goudrif reageer 
miskien aan so 'n boor gekoppel word om dit op die rif te bly rig. 
Om die boor self van rigting te laat verander, is 'n meganiese proses wat 
maklik opgelos kan word. 

Ons is reeds besig om aandag aan hierdie probleme te gee. 

Ek het probeer om te beskryf wat gedoen gaan word om die goudmyne se 
belangrikste funksie, naamlik afbouwerk, te meganiseer. Daar is natuurlik nog 
ander fa sette wat ook aandag moet kry. So byvoorbeeld word daar nog glad 
te veel handearbeid by tonnelontsluiting gebruik. 'n Tonnelboormasjien word 
nou reeds in een van ons myne op die proef gestel wat handearbeid tot 'n 
minimum beperk en ook die gebruik van springstof uitskakel. 

Tonnelboormasjien 

Waar ons myne tot dusver baie ure per dag lamgele word terwyl giftige 
springstofgasse verwyder word, gaan die bedryf nou skietwerk probeer uit­
skakel sodat produksie dag en nag kan voortgaan in suiwerder lug. 

Ons skagsinkprosedures is reeds grootliks gemeganiseer, maar ook hier 
behoort grootdeursneeboormasjiene 'n al hoe belangriker rol in die toekoms te 
speel en moet sulke navorsing nie uit die oog verloor word nie. 

Boorkop van styggangboor 

In plaas van hamer en beitel te gebruik om monsters van die rif uit te kap vir 
waardebepaling van die erts, sal 'n gammastraalfluoressensie-aanwysinstru­
ment moontlik eersdaags in gebruik geneem word wat onmiddellik die goud­
gehalte bepaal deur eenvoudig die instrument allangs die ertslaag te beweeg. 
Ook op die gebied van mynopmeting word wetenskaplike instrumente soos 
bv. die giroskoop en laserstraal nou al hoe meer aangewend om arbeid te 
bespaar. 

Laserstrale in tonnel 

Rekenaaraanwendings in die mynbedryf dra reeds baie daartoe by om koste 
te besnoei, arbeid te bespaar en die myne veiliger en doeltreffender te laat 
funksioneer. 'n Paar voorbeelde hiervan is die volgende: 

(a) Die outomatisasie van reduksie-aanlegte wat dit moonlik maak om die 
dosyne prosesse in sulke aanlegte vanuit 'n sentrale kontrolekamer 
te beheer deur eenvoudig die regte knoppie te druk. 

(b) Rekenaarprogramme om stratakontroleprobleme mee op te los. 

(c) Ondergrondse vervoernetwerk-simulasieprogramme. 

(d) Rekenaarsimulasie van afboustelsels. 

(e) Optimisasie van produksie met behulp van rekenaarsimulasie. 

(f) Beplanning. van ventilasiestelsels met behulp van die rekenaar. 

Dit lei geen twyfel nie dat rekenaars in die toekoms 'n al hoe belangriker 
rol in die mynbedryf gaan inneem. 

Nog 'n navorsingsprojek wat nou aan die gang is, is die gebruik van seismiese 
instrumentasie om rotsbarstings te probeer voorspel sodat persone betyds uit 
gevaarsones verwyder kan word, en om die presiese posisies van intrusiewe 
rotsgange vas te stel om sodoende die beplanning en uitleg van myne te 
verbeter en te vergemaklik. 

Die industrie is gelukkig deeglik bewus van die noodsaaklikheid om te 
meganiseer. Die Kamer van Mynwese het R150 miljoen bele in navorsing oor 
die volgende tien jaar en daar word bereken dat 'n kapitaalbesteding van 
R 1 000 miljoen nodig sal wees om die goudmyne te meganiseer. Op die 
oomblik is die waarde van masjiene reeds in gebruik op die myne maar 
ongeveer R250 miljoen. 

Meganisasie op ander myne 

In teenstelling met gouamyne, platinamyne en ander waar die ertslae dun is, 
word massiewe ertsmassas op meeste van ons ander myne ontgin en is die 
meganisasieproses eenvoudiger en al baie verder gevorder. 

In ons oopgroefmyne soos die by Phalaborwa, Sishen, Thabazimbi en die 
Finchdiamantmyn is daar groot laaimasjiene wat tot.twaalf ton op 'n slag kan 
skep om vragmotors met kapasiteite van tagtig tot honderd-en-vyftig ton te 
vul. Hierdie masjiene kan 1 300 ton per uur hanteer. 

1()()-ton-vragmotor 

Op die Optimumsteenkoolmyn word die Marion 8000- wandelende sleep­
graafmasjien gebruik om die deklaag bo-oor die steenkoollaag te verwyder. 
Dit lig elke minuut 42 kubieke meter materiaal met een skep op en stort dit 150 
meter verder weg. 

Die Marion 8()()() op Ellispark 

Verskeie ander myne gaan binnekort nog meer sulke geweldige masjiene in 
gebruik stel. Op sulke myne wissel die produksiesyfer van 4 tot 100 ton per 
werker per skof, terwyl die syfer vir ons diep goudmyne maar 0,7 ton per 
werker per skof is. 

Arbeidsbenutting 

Ek het vroeer gese dat ons arbeidsbronne besig is om op te droog en dat 
die wat oorbly nie langer as goedkoop arbeid beskou kan word nie. Gevolglik 
is dit noodsaaklik dat die doeltreffendheid van werkverrigting van beide Blanke 
en Nie-Blanke werkers op so 'n hoe vlak as moontlik gebring moet word. 

In sy presidentsrede voor die Instituut van Mynbou en Metallurgie verlede 
jaar(4) het professor R P Plewman van die Universiteit Witwatersrand syfers 
verstrek wat aantoon dat arbeidsbehoeftes in die mynbedryf waarskynlik sal 
toeneem van 641 000 in 1970 tot een miljoen in die jaar 2000 as ons die 
huidige groeipersentasie wil handhaaf en die myne in 'n groot mate kan 
meganiseer. Die huidige verhouding tussen Blanke en Swart werknemers 
is 1 :10, d.w.s. die bedryf sal in die jaar 2000, 100 000 Blankes benodig. 

Uit professor Sadie van Stellenbosch se projeksie van die verwagte groei van 

die ekonomies aktiewe populasie moet egter afgelei word dat net 20000 
Blankes hulle teen daardie jaar vir mynbouwerk sal aanbied. Selfs al is ons 
optimisties en aanvaar ons dat twee keer soveel Blankes beskikbaar sal wees, 
m.a.w. 40 000, sal daar nog 60 000 vakante poste in die tradisionele Blanke 
ambagte wees. Dit is baie onwaarskynlik dat hierdie tekort uit ander sektore 
van die ekonomie of deur geskoolde Blanke immigrante aangevul sal kan word 
en die enigste oplossing skyn te wees om Swartmense in die ambagte op 
te lei. Dit beteken dat as ons ons produksiegroeikoers wil handhaaf, daar 
onmiddellik begin sal moet word met die opleiding van Swart passers en 
draaiers, elektrisiens, gekwalifiseerde mynwerkers, opmeters en monster­
nemers van ten minste standerd 6- tot standerd 10-gehalte. Ons moet 
saamstem dat hierdie 'n nasionale probleem is wat die onmiddellike aandag 
van die Staat behoort te ontvang. 

Daar is reeds aangetoon dat meganisasie vir die bedryf noodsaaklik geword 
het. Dit bring die verlangde verhoogde produksie per werker mee, maar -
en dit is belangrik - dit beteken ook dat 'n baie groter persentasie van die 
arbeid nou beter gekwalifiseerde mense moet wees. Ontleding van huidige 
arbeidsyfers toon aan dat 0,23% van die werknemers in ons arbeidsintensiewe 
goudmyne die range van ondergrondse bestuurder en hoer beklee, terwyl die 
ooreenstemmende persentasie in ten volle gemeganiseerde myne op ten 
minste 1 % gestel kan word. Die syfer van 1 miljoen werknemers in die 
jaar 2000 maak reeds voorsiening vir meganisasie, ook in die goudmyne, en 
ons moet dus aanvaar dat ons teen daardie jaar 10 000 poste van hierdie 
hoe range sal benodig. 

Op die oomblik word 75% van hierdie poste beklee deur persone wat nie 
geregistreerde professionele ingenieurs is nie. Hulle vaar goed in situasies 
waar ervaring en produksie-bekwaamheid van deurslaggewende belang is, 
maar dit word sterk betwyfel of diesulkes doeltreffend genoeg sal kan optree 
onder omstandighede waar daar vinnig van arbeidsintensiewe praktyke na 
kapitaalintensiewe, hoogs gespesialiseerde ingenieursmetodes oorgeskakel 
moetword. 

Uit die jongste jaarverslag van die Staatsmyningenieur(2
) sien ons dat 791 

persone verlede jaar gedood en 28607 beseer is in mynongelukke. Ons sien 
dat in een ongeluk 13 persone dood is, in twee ander 12 elk, en in nog een 
6 persone. Miskien skryf ons hierdie verlies aan lewens te maklik toe aan 
gevare verbonde aan die mynbou en moet ons hulle liewer toeskryf aan 'n 
gebrek aan kennis van hoe om sulke ongelukke te verhoed. Moet ons nie dalk 
die feit dat meer as 40% van ons werkers op die goudmyne vandag in 
natbollugtemperature van hoer as 30°C, en meer as 8% in natbollugtem­
perature van hoer as 32°C, moet werk, en daarmee gepaard ook, hulle 
gevolglike lae produksievermoe, toeskryf aan hierdie lae persentasie profes­
sionele ingenieurs nie? 

15 

Digitised by the University of Pretoria, Department of Library Services, 2011



U niversiteitsopleiding 

In die buiteland word die noodsaaklikheid van universiteitsopleiding reeds 
ingesien en word stappe gedoen om dit te implementeer. Mynboudeparte­
mente aan buitelandse universiteite loop vol en in Australie is wetgewing 
reeds aangeneem wat daarvoor voorsiening maak dat net mynbougraduandi 
as kandidate vir mynbestuurdersertifikate toegelaat word. 

As ons goed toegerus wil wees om die uitdagings van die toekoms tegemoet 
te gaan, moet ons hulle voorbeeld volg en behoort die Staat en die 
Raad op Professionele Ingenieurs toe te sien dat hoer tegniese en bestuurs­
poste net deur professionele ingenieurs beklee word. 

Selfs al stel ons onsself tevrede met een professionele ingenieur uit elke twee 
persone wat range van ondergrondse bestuurder en hoer beklee, salons dan 
nog voorsiening moet maak vir 5 000 mynbougraduandi in die jaar 2000, 
en sonder om die wat die aftreeouderdom bereik in berekening te bring, 
betek~n dit nog dat minstens 160 mynbougraduandi per jaar hulle vir die 
bedryf sal moet bekwaam. Die twee Mynboudepartemente in die land lewer 
nou slegs 10 tot 20 graduandi per jaar. U sal met my saamstem dat hierdie 
uiters betreurenswaardige toestand in 'n bedryf wat die slagaar van ons 
ekonomie genoem moet word, nie toegelaat moet word om voort te duur nie. 

Die Kamer van Mynwese het vanjaar 'n weeklange projek vir so 'n twintigtal 
wiskunde-, wetenskap- en beroepsvoorligtingonderwysers gereel om hulle 
nader te laat kennis maak met die bedryf. Dit was verstommend om te 
verneem hoe onbewus die meeste van hierdie hoerskoolonderwysers was van 
die geweldig belangrike rol wat die mynboubedryf in die land vul, en van die 
interessante werk, uitdagings en besondere geleenthede vir vinnige bevor­
dering wat die mynbou-ingenieursberoep bied. Veral onder ons Afrikaans­
sprekendes kleef daar nog 'n stigma en antagonisme teen die beroep. 
Dit word as minderwaardig beskou en dit is duidelik dat aanmoediging 
om die beroep te volg tot dusver aan ons skole ontbreek het. 

Dit is ook duidelik dat ons huidige indirekte propagandametodes nie die 
oogmerk bereik ,het om vinnig resultate te lewer nie, en ons het nou met die 
hulp van die Mynkamer van die Afrikaanse Handelsinstituut 'n omsendbrief 
aan elke manlike standerd 10-skolier in die land, afsonderlik, gerig waarin 
toetrede tot die beroep bepleit word. Dr Koornhof het self die voorwoord 
geskryf en daar word met groot verwagting uitgesien na die resultaat van 
hierdie oproep wanneer die studente volgende jaar inskryf. 

Intensivering van aile ander propagandametodes behoort natuurlik nie agter­
wee gelaat te word nie. Die bedryf self maak miskien ook te veel staat op 
opleiding binne die bedryf en behoort ook meer jong matrikulante wat reeds 

in die bedryf werk, aan te moedig deur hulle desnoods op volle salaris 
universiteit toe te stuur. 

'n Ander bron wat vinnig resultate sal lewer, is om by gegradueerde in­
genieurs in ander dissiplines waar nie sulke groot tekorte heers nie, aan te 
beveel om die eenjaarkursus vir die nagraadse diploma in mynbou te volg. 

Die noodsaaklike praktiese opleiding van mynbougraduandi in die bedryf het 
ook in die verlede dikwels veel te wense oorgelaat en tot frustrasie van die 
jong ingenieur gelei, maar die Wet op Professionele Ingenieurs, 1968, maak 
nou voorsiening vir doelgerigte en tydgeskeduleerde opleiding sodat graduandi 
hulleself binne 3 jaar as professionele ingenieurs kan bekwaam en registreer. 

Dit Iy geen twyfel nie dat die nouste samewerking tussen die universiteite 
en die industrie in die algemeen en die Kamer van Mynwese in die besonder 
gebiedend noodsaaklik is as manne opgelei moet word wat die industrie ten 
beste kan dien, veral in die lig van die verwagte vinnige veranderinge in die 
tegnologie. Daar is dan ook nou 'n komitee in die lewe geroep wat hierdie 
skakeling teweeg sal bring. 

Daar is 'n gedagterigting wat meen dat, om die nypende tekort aan graduandi 
te verlig, die mynbou-ingenieursfunksie van die mynbestuurdersfunksie geskei 
moet word en dat die tegnologiese ingenieur dan dieselfde status en ver­
goeding behoort te kry as wat mynbestuurders vandag geniet. Ek stem 
saam dat gespesialiseerde ingenieursrigtings in die industrie op ten minste 
dieselfde vlak en status as die van mynbestuurders behoort te wees, maar ek 
glo ook dat mynbestuurders ten beste vir hulle taak geskik is as hulle die 
nodige ingenieursagtergrond het. 

Gevolglik dink ek my taak Ie daarin om: 

1. metodes te ondersoek en deur te voer om die getal studente wat vir .die 
mynbougraad en die nagraadse diploma in mynbou inskryf, verhoog te 
kry; 

2. om van hulle nie aileen goeie mynbou-ingenieurs te probeer maak nie, 
maar ook om hulle deeglik op te lei in mynbestuur en mynfinansiering -
fa sette wat tot dusver nie die nodige aandag gekry het nie; en 

3. om navorsing aan te moedig op die gebied van, onder andere, megani­
sasie en outomatisasie van mynbouprosesse, die ontwikkeling van aan­
gena mer , gesonder en veiliger werksomstandighede en beter benutting 
van ons minerale potensiaal. Ons doen bv. nog weinig om ons ertse te 
veredel en te verwerk en ons doen niks om ons steenkoollae wat 
laegraads of te dun is om met huidige metodes ekonomies te ontgin en 

minstens 60% van die totale afsettings verteenwoordig, te benut nie. 
In Amerika, daarenteen, word geweldige bedrae bestee aan navorsing 
op die gebied van in situ-verbranding van steenkool - 'n proses wat wei 
sulke afsettings kan benut. 

Soos reeds gese, behoort die opleiding in noue samewerking met die bedryf 
geformuleer te word sodat werklike behoeftes in ag geneem kan word. Op 
die oomblik voel die bedryf bv. blykbaar dat mynbougraduandi met genoeg 
praktiese ervaring eers ook nog 'n graadkursus soos bv. M.B.A. moet volg 
voordat hulle as mynbestuurders bekwaam beskou kan word. Persoonlik 
meen ek dat insluiting van kursusse so os mynbestuur en mynfinansiering 
voorgraads moet geskied om aan hierdie behoefte te voldoen, en dat magister­
en hoer grade, hetsy in bedryfsadministrasie of ingenieurswese, gevolg 
behoort te word deur persone wat op sulke gebiede wil spesialiseer en 
hulle aan die uiters noodsaaklike navorsing wil wy. 

Slot 

In hierdie rede het ek probeer aantoon dat ons land per oppervlakte­
eenheid met meer minerale hulpbronne geseen is as enige ander land ter 
wereld; dat ons tot dusver goed gebruik gemaak het van hierdie hulpbronne, 
sodat ons nou 'n hoe lewenstandaard kan handhaaf en dat die wereld in die 
toekoms al hoe meer na Suid-Afrika sal moet omsien om in sy onversadig­
bare behoefte aan grondstowwe te voorsien. 

Ek kan my rede seker nie beter afsluit as om woordeliks aan te haa! uit 
dr W J de Villiers se boek getitel "Die doeltreffende benutting van menslike 
hulpbronne in die Republiek van Suid-Afrika" nie. Hy se onder ander die 
volgende: 

"Suider-Afrika beskik oor besondere bates wat hom relatief tot ander lande 
in 'n gunstige posisie plaas. Hy het goedkoop krag, wye oop ruimtes, 
arbeidsbronne en 'n goeie strategiese ligging, maar miskien sy vernaamste 
'komparatiewe voordeel' is sy ryk skat aan natuurlike hulpbronne: goud, 
uraan, steenkool en onedele metale en minerale. 

"0m hierdie natuurlike hulpbronne - veral sy groot reserwes onedele 
minerale en metale - tot die volste landsvoordeel te kan aanwend, sal 
Suid-Afrika egter 'n hoogs verfynde tegnologie en 'n hoe algemene peil van 
bestuursvaardigheid moet he. 

liOns moet dus ons belangrikste hulpbron - ons mense - tot op so 'n 
peil van tegnologiese en bestuursvaardigheid bring dat Suid-Afrika 'n voordeel 
in die internasionale ekonomie sal he. 

"Hierdie gunstige faktore moet egter teen die agtergrond van die volgende 
eienskappe van die sosio-ekonomiese toestand in Suid-Afrika gesien word: 

" - In die Republiek staan die Blanke bevolking met sy Westerse denkwyses 
en ekonomiese stelsels, Kleurlinge, AsiEks en 'n aantal swart volke, elkeen 
met sy eie kultuur, geskiedenis en waardes, saam voor die uitdagings van 
ekonomiese en staatkundige ontwikkeling in omstandighede waarin dit nood­
saaklik is dat oplossings vir die probleme van naasbestaan en rassebetrekkinge 
gevind word. 

" - Daar is groot verskille tussen die gemiddelde vlak van opleiding en 
ontwikkeling en individuele jaarlikse inkomste van die verskillende rassegroepe. 

" - Dit is in die nywerhede, mynbedryf, en handel waar die vernaamste 
kontakpunte tussen die Blanke en Nie-Blanke bevolkingsdele is, dus het die 
wrywingspotensiaal wat aan die land se rassesamestelling inherent is, juis op 
die gebied van arbeidsbetrekkinge kritieke betekenis. 

" - 'n Hoe ekonomiese groeikoers, hoe reele investering veral in die private 
nywerheidsektor, en 'n hoe tempo van verhoging van produktiwiteit is nood­
saaklik ten einde genoeg werksgeleenthede te bied vir die snelgroeiende 
bevolking, 'n beduidende verbetering teweeg te bring in die materiele 
lewenstandaard van die bevolking van die Republiek, veral van die Nie­
Blanke, en teen die agtergrond van die bestaande wrywingspotensiaal die 
indruk by die Nie-Blanke te vermy dat hy doelbewus 'n hoe lewenstandaard 
ontse word. " 

Ek het in hierdie rede gewys op die knelpunte wat in die mynbedryf te wagte 
is en wat myns insiens gedoen kan en behoort te word om hulle die hoof te 
bied sodat ons land die doelwitte kan bereik wat hierbo so duidelik deur 
dr De Villiers uitgestippel is. 

Die Staat, die mynboubedryf - waaronder ek myself insluit - en les bes die 
algemene publiek word hiermee opgeroep om tot aksie oor te gaan. 

Bronne 

1. Mining Survey No 76, April 1975, pp 2. 

2. Staatsmyningenieursverslag, 1974. 

3. Intreerede - Prof dr N J Grobler, Universiteit van die Oranje-Vrystaat, 1974. 

4. R S Plewman: Minerals and Manpower. J S A I M M Deel 75, No 3, Oktober 1974. 

Synopsis 

This address stresses the fact that South Africa is endowed with more 
mineral resources per area unit than any other country in the world; that 
up to now we have made good use of these resources and that in the 
future the world will turn increasingly to South Africa to supply its in­
satiable needs of raw materials. 

Attention is drawn, however, to a number of problems facing the mining 
industry, and methods are proposed by which these problems may be over­
come in order that we may achieve our objectives, one of which is to 
develop our principal asset - our people - to such a level of technological 
and managerial proficiency that South Africa will have an advantage in the 
international economy. 

